
ӘL

Poema

“Anam deyәrdi: – Göz namәrddi, әl mәrddi...”

1. İLTİMAS

Söz, gümanım tәk sәndә,
Arıyam, pәtәk sәndә...
Qıyma uçan alçalsın – 
Әl mәndәn, әtәk sәndәn!

Söz, başına dolanım,
odlarına qalanım!
Әlimi boşda qoyma,
Sәnsәn әldә olanım!

Sözsüz – yalanam axı,
Sözdә qalanam axı...
Әlimi boşlama, söz,
körpә balanam axı!

Söz, sorma hara gedәk,
dәrdә, azara gedәk...
Әlimdәn tut, istәsәn
varıb mәzara gedәk!

...Bu bir iltimas... Hәm dә düşünürәm, söz elә fövqәladә bir
ağacdır ki, min illәr boyu ilhamlı, qanadlı insanlar ona әl
uzadır, nәinki әn ucadakı budağa, hәtta, o söz ağacının әl-
әtәyinә dә yetişә bilmirlәr. 

Bu dәfә söz – әllәrin şәninәdir! Əllәr yetmәyәnә söz yetdi
bәlkә?! Çoxdan, lap çoxdan gәnc vә tәravәtli nәfәsimdәn bir
bulaq misalında çağlayıb axan o әlçatmaz nәğmәni tәzәdәn
xatırlayıram.

Fәlәk – mәnim әzәl başdan
könlümü mәlәr yaradıb,
Qanad alım hansı quşdan,
Tanrı gör nәlәr yaradıb
әlim çatmayan budaqda?!

Yarpaqları saçaq-saçaq;
çox baxmışam, ağlım itib...
Sinәm boşdu, әmәlli bax,
ürәk gedib harda harda bitib? – 
Әlim çatmayan budaqda!

O şax – tale qanadımı – 
Necә әyib özüm dәrim?
Qәm boşaltdı qanadımı,
hәsrәt oldu gözümdәrәn
әlim çatmayan budaqdan...

Buğum-buğum hörsәm qәmi
yetәr olmaz hәr divanә.
Boy-buxunda göylәr kimi
hardan alım nәrdivanı
әlim çatmayan budağa?

İstәk bәxti oyatmadı; 
oyatmadı, 

oyatmasın!..
Mәnim ki, әlim çatmadı,
heç kimin әli çatmasın
әlim çatmayan budağa!

2. SÖZÜN ALIN YAZISI

Uca sözdәn acizanә xahişimin ilk sәbәbi otuz il bundan irәli
şahidi olduğum, hәtta unudulmağa layiq, amma unuda
bilmәdiyim hәmәn o adi tәsadüf ola bilәrmi? Hәm hә, hәm yox...

Çәkinә-çәkinә, hәtta deyәsәn, qorxa-qorxa iş otağımda
peyda olan, pencәyinin çiyin diki vә yaxalığı bozaran o kişinin
açıq-aşkar titrәyәn әllәri otuz il bundan öncә necә vardı, elәcә
gözlәrimin önündәdir. Amma, bununla belә, heç bir halda
demәzdim ki, nә zamansa baş verәn o sadә tәsadüf, indi özümdә
cәsarәt tapıb qәlәmә almaq istәdiyim bu yazının, “Əl”
silsilәsinin leytmotividir...

Əvvәllәr dә mәnә elә gәlirdi ki, insan әllәrinә gәrәyincә
dәyәr vermir. Halbuki onlar adamın bir cüt qanadıdır, ömür
arabasını muzdsuz, pulsuz-pәnәsiz, daim irәli çәkib aparan
işlәk, yorulmaz öküz cütüdür...

Hәmәn o uzaq illәrdә dә istәyirdim ki, әllәrimi gözlәrimin
önünә tutub onlara dәrindәn nәzәr salım, onlara baxdıqca
baxım,onlardan doyunca baxım...

Çoxdan, lap çoxdan istәyirdim ki, bu әlsiz, ayaqsız, girdә
dünyaya gözümün gözüylә deyil, әlimin gözüylә baxım...

Heç indi dә xatırlamıram ki, o “nimdaş kişi” hansı әsasla iş
otağımda peyda olmuşdu? Vә mәqsәdi tam bәlli bir yazının
girişindә yada düşmәyi dә әn azı tәsadüfdür vә sözün doğrusu,
bu barәdә hansısa bir izahat vermәkdә çәtinlik çәkirәm.

Hәr bir yazının başlanğıcı o yazının alın yazısıdır...
Mәtlәbә keçmәk üçün digәr bir mötәbәr bәhanә düşünә

bilmirәm...
Onsuz da bütün әhvalatlar nәdәnsә başlayır.
...әsas niyyәt - әllәrimin mәnzil başına korlanmadan, sağ-

salamat yetişmәyidir!..

3. ANAM DOĞRU SÖYLӘMİŞ...

Dürr kanı, lәl izidi,
Әl – canın dәlisidi! 
Ürәkdәn nә qalır ki,
ciyәrdәn nә qalır ki? – 
qalan iz... әl izidi!

Alında yazı – әldi,
Can qazan...
duzu әldi.
Daşı quma döndәrәn,
misi muma döndәrәn...
başın qapazı – әldi!

Әl dәyәn diri qalır,
Milyon il yeri qalır!
Adam adamı ötmür,

udan udanı ötmür;
әl әldәn geri qalır!

Әl pilәdi, әl sәrtdi,
әl nәşәdi, әl dәrddi!..
Anam doğru söylәmiş,
yaranışdan belәymiş:
göz namәrddi, әl mәrddi!

4. VӘ O KİŞİ GӘLDİ

O zaman beş yüz mindәn çox tirajı olan çox nüfuzlu bir
qәzetin şöbә müdiri idim. Vә o “nimdaş kişi” gәldi. Dediyim
kimi, әynindә bozarmış pencәk, durumunda dәrin tәlaş vә
sıxıntı. Sözün düzü, belә görkәmli insanlara mәrhәmәt duyğusu
mәnә irsәn keçib. Dәrhal kreslodan qalxıb, qarşısına yeridim,
әlini sıxdım, onu stulda әylәşdirәnә qәdәr әlini әlimdәn
buraxmadım, hal-әhval tutdum...

Onu yanıma heç kim göndәrmәmişdi. Sadәcә, bu şәxs
qәzetdә, demәk olar ki, hәr hәftә çap olunan, mәrhәmәt dolu,
kiminsә haqqını tәlәb edәn, dövrün insanlara acı çәkdirәn
әhvalatlarını çatdıran mәqalәlәrimi oxuyub mәhz mәnimlә
görüşә qәrar vermişdi... 

Çoxlu sәnәdlәr gәtirmişdi. Pozuq nitqindәn belә mәlum
olurdu ki, onu hansısa bir idarәnin rәhbәrliyindәn qәrәzli
şәkildә aralayıblar, üstәlik, mәhz şikayәtçi olduğuna görә,
işlәrini hüquq-mühafizә orqanlarına yollayıblar ki, bunu tutub
içәri salsınlar. O, “ilişmәkdәn” qәti qorxmurdu, әksinә,
böhtançıları yerinә oturtmaq üçün vuruşur, yenidәn iş yerinә
bәrpa olunmaq istәyirdi. Gәlmәkdә mәqsәdi bu idi. 

Sәnәdlәri sol qoltuq cibindәn, sanki ürәyinin içindәn
çıxarırmış kimi, ayırıb bircә-bircә qarşıma düzәndә, gördüm
onun әllәri dәhşәtli dәrәcәdә әsir vә o, әllәrinin әsmәyindәn
utanır. Onun әsәn әllәrinә baxır, mәn dә utanırdım. İnsanı
әsmәcәyә salan belә cәmiyyәtdә yaşadığıma, hәlә bu azmış
kimi, belә bir cәmiyyәtin “baş qәzetindә” müxbir olduğuma
görә. Mәnim heç yoxlamadan da hәqiqәti anlamaq fitrәtim var.
Kişinin haqlı olduğuna bayaqdan әmin idim. Amma yenә dә
dedim ki, sәnәdlәri oxuyum, әlimdәn gәlәn kömәyi edәcәyәm,
yәni onun mәsәlәsi qәzetdә necә lazımdı, elәcә әksini tapacaq... 

Bütün bunlardan sonra kişinin utancaq vә hәya ilә üzümә
dikilәn baxışlarında inamsızlıq açıq-aşkar görünürdü. Çünki
çox qapılar döymüş, dәrdinә әlac bulmamışdı. Əlimdә titrәyәn
әlini tәkrar sıxıb onu qapıdan ötürәndә, uzun dәhliz boyu
ardınca baxdım. Yaxında olanda, biz әlbәәl görüşәrkәn onun
әsәn әllәri gözümdәn uzaqlaşdıqca qәribә şәkildә oynayırdı,
yox, oynamırdı, o әllәr danışırdı. O әllәr sanki belә deyirdi:

“niyә”, “nә üçün”, “axı”, “yәni doğurdanmı”, “çәtin”, “ola
bilsin”, “bәlkә dә”, “nә bilim, vallah”, “heç inanmağım
gәlmir”, “Allah bilәn mәslәhәtdi”...

5. QOCA ӘLLӘR

Gәzir üzümün üstә,
düşür dizimin üstә,
qalxır gözümün üstә,
baxır ardınca әllәrim.

Bir cüt qәmdi, qoşa dönüb –
Ağırlaşıb, daşa dönüb...
İstәyir bir quşa dönüb
yanına uça әllәrim.

Tale küsüb, bәxt göynәyir,
barmağımda ox göynәyir...
Ürәyimdәn çox göynәyir
bu körpә, uşaq әllәrim.

Bir quruca nәfәsdi ki?
Haqq arayıb nә gәzdi ki?
Heç ağlıma gәlmәzdi ki,
dözәrmiş bunca әllәrim.

Mәnim ümid qalam sındı –
sınan bitmәz calasan da...
İstilәnmәz, qalasan da
üstündә ocaq...

әllәrim!

Dünya baxmaz qәmә, aha,
Batdıq ağır bir günaha!
Mәnә gәrәk deyil daha
bu halsız, qoca әllәrim...

6. İŞİN AQİBӘTİ

Heç mәqalә yazılmadan da redaksiyanın kömәyi ilә kişinin
haqqı qaytarıldı, o, işinә bәrpa olundu. Ömrümdә yalnız bir
dәfә gördüyüm hәmәn şәxs mәndәn yaşca xeyli böyük idi vә
yәqin ki, indilәrә qalmaz. Amma o vaxtdan bu günә kimi hәr
sәhәr әlimin içindә bir әl titrәyir. Bu kimin әlidir? Bәlkә titrәyәn
әl öz әlimdir. Axı mәn dә hәyatda çox haqsızlıqlarla üzlәşmişәm.
Kәnardan baxanlara belә görünmәsә dә, bu, belәdir. Anlayıram

ki, sınaqlardan salamat çıxmağımın sәbәbi nә dilim, nә gözüm,
nә başım, nә ürәyim, nә dizlәrim, nә ayaqlarımdı. Biz hәr biri -
miz hәyatımıza görә әllәrimizә borcluyuq. Əsas mәsәlә budur.
Otuz il bundan öncә peyda olan o kişi isә sırf tәsadüf
personajıdır vә onun bu yazıya heç bir aidiyyatı yoxdur. Əllәrin
işığına uçuram, görәk o mәni haralara aparacaq!

7. BU QULDAR, BU QUL ӘLLӘR

Әl – quldardır,
Әl – quldurdur,
Әl – quldur...

Beşbarmaq qayalar qul,
Yumruq dağlar da quldur.
Yalnız qaralar deyil,
Pәmbә, ağlar da quldur.

Keçmiş – zәncitәk qara,
indi – azca ağ quldur.
Gәlәcәk – hәm qaraya,
hәm dә ki, ağa yoldur.
Qul – әlin quludu,
әl – qulun qulu,
Әldә çalpara daş – 
kәllә әzәyәn,
ürәk – özbaşına,
ayaq – gәzәyәn,
Әl qeyrәt baltası;
hәm dә sәbri dar,
Bu fәlәk – köhnә quldar;
yaxşı ki, 
qullara qul olan әllәr var.

Qulun üsyanı 
quldurluq deyil,
üsyan deyil
quldara qarşı
üsyan deyil gedәr-gәlmәz

yola qarşı
Qulun üsyanı...
әlin üsyanıdı qula qarşı!

Üsyan qaldırsın deyә qul
әl üzünә durur qulun,
Qul qalxmasa, әl uzanıb

qulağını burur qulun!
Sonra şillә-şapalaqlar!
Qulda mütlәq hövsәlә var;
qulun dinmәyә hәddi nә?
Bükülür qara barmaqlar
yerә çırpır, boğur qulu.
Әl – әl atır öz bәtninә 

tәzәdәn bağırda-bağırda,
çığırda-çığırda tәzәdәn 
doğur qulu.

Әldi qoyan gümbәz başa pәncәrә,
әldi açan qul boynundan zәnciri,
Quldarların kürәyindә 

әldi çatan tәndiri.
Әldi qәhәr nәhrinin suyunu
әbәdi dartıb-daşıyan
sәbrin gen dәrәsinә!

Şişkin әzәlәsi çat verir qulun,
qara qan qarışır sәbr suyuna,
minillik zәhri-tәr-cәbr suyuna
batırıb әlini, yuyur üzünü,
yuyur sifәtindәn haqq-qarasını,
Alın yazısını dik qafasından
yuyur qul,

yuyur qul,
qul yuyur sonda;

çәkilir fәlәyin qart yorğunluğu,
dincliyin çiçәyi qızarır qanda!

Qul bәyaz, açılan yaba barmaqlar,
quldarı çökdürәn yava barmaqlar
qurd kimi gәrilib ulayır göyә,
әlin kölgәsindә itib-batır qul,
çökür beş min illik günah önündә,
bu dәfә
qul olur
Allah önündә...

8. DURDUM 
ӘLLӘRİMİN TAMAŞASINA

Mәrdәkanda
әllәrimlә qurduğum bağ evi,
İyulla avqust arası,

gecәnin tәn yarısı
Heçlik qәdәr mütlәq, 
mütlәq qәdәr әlsiz-ayaqsız,
ani, hәnirsiz sükut!
Ruhum – batıq sәsli ud!
Bu dәfә 
unudulub tamam
dörd bir yanımı saran divarlar,
Toyuq hininin 
taxta qapısını taqqıldadan xәzri,

kollar, ağaclar...
Unudulub hәr nә var;
hüzurundayam әllәrimin...

Әllәrimә baxıram;
on barmağım şana-şana – 
biri cocuq, biri çubuq,
biri baba, biri yaba,
biri ipәk, biri nәnә,
biri ata, biri ana,
biri oğul, biri qız,
ovuc xәtlәrimdә
nәvәlәrim çalın-çarpaz, cızıq-cızıq...
Çalışqan әllәrin qüsuru olmaz!

And olsun gecәnin
tәn yarasına ki, mәn
yerdәn göyәcәn
razıyam әllәrimdәn!

Barmaqlarım, Allahın verdiyi bu on qul
65 il sәrasәr
kәcavәdә qәrar tutan
Şah kimi gәzdirdi dik başımı,
qoymadı ac qala
özümü, uşaqlarımı,

yarımı-yoldaşımı!
Әllәrimә 40 gün 40 gecә 
tәrif söylәsәm, azdı,
onlar olmasaydı,
mәn olmazdım, mәn olmazdım...
Әllәrim bәrәkәt teşti – 
südü bidon-bidon Kostroma inәyidi,
İçi yazdıqlarımqarışıq 
nәyim varsa, әllәrimin әmәyidi!

Nә qocadı, nә cavan,
nә xırdadı, nә iridi
Әllәrim 7 milyard insana xas
14 milyard әldәn biridi.
Tarixlә yaşıddı o!
Bir azdan onlar da 
şirli saxsı bәdәnimdәn
buta-buta qopub düşәcәk,
çürüyәcәk torpaqda...
Gecәnin tәn yarısı
düşünürәm bu haqda!
Bu gün var, sabah yox 
bu baş, bәdәn, böyrәk, ürәk...
әllәrimi sözә çevirmәk
vә ömür sarayımı
devirmәk zamanı gәldi!
Geridә әlli-ayaqlı itәn keçmiş,
irәlidә әlsiz-ayaqsız gәlәcәk,
Sözün dәrgahına әl açdım belәcә...

9. YA QİSMӘT, YAXUD ӘL İŞLӘRİ

Yeri, mәhlә tut görüm ayda,
Sürüşkәn balıq ovla çayda.
Yıxsan qalaları, nә fayda – 
taleyin gülü var hәr işdә.

Hakim ölümdü, dәrdlәr әsir,
Ruzigar – titrәyir, tәlәsir...
Uzaqda uzağın pәrdәsi,
yaxının tülü var hәr işdә.

Azınmı çoxdu, çoxunmu az?
Dәrd qoşundu, oxunmu az?
Әl toxunmasa, mәlәk doğmaz – 
tәcavüz dölü var hәr işdә.

Geri dönmәz yola çıxanlar,
boş әllә dolu çıxanlar...
Od içindәn sulu çıxan var,
yaş yanan sulu var hәr işdә.

Dәpdәrin dәryadı yar bağı – 
qismәtdi tәrpәdәn qarmağı.
Hәr işdә şeytanın barmağı,
Allahın әli var hәr işdә... 

10. ALLAHIN ӘLİ

Çәkir doğru yola yolun azanı;
hәr әldәn uzundu Allahın әli.
Acı-şirin atır qaynar qazana,
hәyatın duzudu Allahın әli.

Tövbәlәr çırpmaqdan, günah yumaqdan
Büsbütün palçıqdı Allahın әli.
Sirlәr incәlәyir yumru yumaqdan
Daima açıqdı Allahın әli.

Uzanan әl milyard, әtәk tәk әtәk,
hәr әldәn üstdәdi Allahın әli.
Әllәri dondurar buz parçasıtәk,
Günәşdәn istidi Allahın әli.

Anatәk ifallı, nәnәtәk hәlim,
atatәk hirslidi Allahın әli.
Bu qәdәr aşkarkәn hәr bir әmәli
bәs nәdәn gizlidi Allahın әli?

Allahın izniylә әl ataq sözdәn sözә... Allahın izniylә baxıb
görәk әllәr necә doğulur?.. 

11. RÜBAİ, YAXUD XİLASKAR ӘL

Quşu güllә çәkir dәn-dәn qoruğa,
Әllәrim uzanır nәdәn qoruğa?
Mәn ki, mәn deyilәm, Allah ovuyam,
Üstәlik, Allahı mәnәm qoruyan!

12. ӘLİN ANADAN OLMASI

Ana bәtnindә bir uşaq;
Onu monitor göstәrir,
bir qәdәr boz-bulanıq,
bir qәdәr tor göstәrir...

Ana bәtnindә bir uşaq – 
gözlәri yumulu,
Sinәsinә büküb әllәrini
çünki 
bir neçә müddәt sonra
әllәrinә qalacaq ümidi!

Özü doğulmağa 
hәlә var bir az;
Tanrı hökm etmәsә, doğulmaq olmaz!
Amma, o, insandı,
hәm dә nadan bir uşaq
Tanrı hökmünә asi olmaq
bәtndә dә imkandı!

Әllәri sinәsinә bükük uşaq
özü doğular-doğulmaz
әllәrini doğub ana bәtnindә
O balaca,
bapbalaca, balaca әllәrini
balaca balası kimi
bәrk-bәrk sıxıb sinәsinә
Bala anaya bürünüb, әllәr balaya,
Bala canını dartır üzübәlaya!

...monitor qabarır ana köksütәk
toppuş әllә birgә doğulur uşaq
hava görmәyib ha... havanı görüb
Mat qalır, tıncıxır, boğulur uşaq!
İkinci anadı... birinci hava!!
Çox sürmür dava,
Havada uçunur Allahın әli,
dünya dik atılır әlin sәsinә
boşalır ana bәtni, boş qalır darlıq,
Qaranlıq zindandan fәrar eylәyib
işığın içindә yox olur uşaq!
Daha... gedәrgәlmәzdi ana bәtni...
Bu dәrin itgiyә görә bәlkә

çır-çır çığırır uşaq,
elә bil kәsirlәr әtini...

Uşağın köksünә bükülü әllәr
әtcәbala qanadıtәk;
gözdәn qabaq әl açılır...
qoşa gözlәr korazehin,
qoşa әllәr әlaçıdır!
Әl var daha;
әl varsa insan var, bәs hanı әtәk?
İşığın içindә uşaq әllәri – 
İnsan pәrvanә, insan kәpәnәk
İşıq tәcrübәli, hiylәgәr şeytan...
Uşaq әllәri – nadan!

İşıq salxımlarına dartınır
balaca, toppuş әllәr,
dәrindәn qopmuş әllәr...
qaranlıqdan qopmuş әllә
Әlә keçirmәk işığı
elә dә asan deyil
“işıqla uşaq oyunu”
bitmәz, sürәr milyon il! 

13. ӘLİN TARİXİ

Uşaq – әllә әkizdi,
Әl – dünyayla yaşıddı!
Әl – hәyat xınalıdı,
can boyaqlıdı
әlsiz can – dördayaqlıdı.
Gözәllәrin gözәli
hәr bir gözәldәn – әldi.
Ayağı oyandıran,
beli düzәldәn әldi!

Әllәr eşib-eşәlәyir
dәrin yerin altını,
hәm dә aşiqdi göyә;
müdam ora dartınır!

Sonuncu budaqda bar – 
Onda hәyat şәhdi var...
O barı dәrmәk üçün
açılmasaydı qollar,
gәrilmәsәydi әzәlә
uzanmasaydı әllәr
dikinә gәzmәyi neynәrdi adam,
sürünmәyә şükür eylәrdi adam!

O qәsr darlıqda әllәr oyaqdı – 
doqquz ay sәrasәr
işıq sәmtinә
әllәr lağım qazır, yük atır insan!

Axır ki, doğulur uşaq 
sәmtinә...
Alt qata әn yaxın, baxma ayaqdı,
torpağa әliylә kök atır insan.

Әn parlaq gözlәrdәn qalmayıb bir iz,
Әn gözәl ürәklәr çürümüş heyhat!
Әllәr sübh çağından durmağa hәris,
Bәdәni at kimi yormağa hәris,
Әllәr yaratmağa, qurmağa hәris!
Әlin mәhsuludu şirәli hәyat,
Xırdalı, ortabab, irili hәyat!

Daşa әl toxunmasa,
Daş dövrü hardan olur?
Misә әl toxunmasa,
Mis dövrü hardan olur?
Dәmirә әl dәymәsә,
әl dәmiri әymәsә
olmazdı Dәmir dövrü,
Tarixin tunc yaddaşıdı
tunclaşan әlin cövrü!

Әlin qüdrәtiylә yonulmuş heykәl – 
qaya yazıları, gil kitab, mixi.
Bәlkә әl Allahdı, bәlkә Allah – Әl,
Bәlkә “Ol” demәyib, “Әl” deyib Allah?
Әlin tarixidi bәşәr tarixi;
Tanrı, Şeytan, Xeyir vә Şәr tarixi!

14. ӘLӘ DUA

Gözlәr kor olsa da olar,
әllәr kor olmasın tәki!
Qulaq kar olsa da olar,
әllәr kar olmasın tәki!

Qoşa dizi duz bürüsün,
Qar dağlara bez bürüsün.
Ağ bәdәni buz bürüsün,
әllәr qar olmasın tәki!

Qazan sürtәn, can yandıran,
Qara günü tam yandıran,
Qara başda şam yandıran
әllәr qaralmasın tәki.

Taqәt alır yol-duracaq;
al qanına açıb qucaq...
Yorğun düşsәn qaldıracaq – 
әllәr yorulmasın tәki!

15. ӘLİMӘ DEYİRӘM DEDİKLӘRİMİ

Adını xatırlamadığım, siması gözlәrim önündәn çoxdan
çәkilib gedәn, lakin mәndәn uzaqlaşarkәn әllәrinin necә
danışdığı yaddaşımda goracan eşidilәn o namәlum doğmanı
düşünür vә deyirdim... Nә deyirdim, kimә deyirdim? Əlbәttә, bu
dәfә әlimә deyirdim dediklәrimi...

Lap çoxdan quş olub yelә qarışan,
әllәrim yetmәyәn tumarlamağa
telimә deyirәm dediklәrimi,
Kölә kimi kefsiz, 
qultәk qaraşın,
doğulub dünyaya göz açan gündәn
can atan insana gün ağlamağa
әlimә deyirәm dediklәrimi.
Riyasız gözümә, qaçaq dizimә, 
pәrdәli üzümә,
açıq alnıma,
özümә deyirәm dediklәrimi...

Nә badә, aman!
Heç zaman әllәrini 
falçı ovcuna qoyma,
Әli Allahdan üzülәn birisinin
ifrit әllәrinә uyma!

Әllәrini kirli әllәr içindә 
sәrgilәmә,
Çünki ovcundakı cizgilәrin
sirri dәrin – 
әyri-üyrü büküklәrin
nә söylәdiyini
әllәrindәn özgә mükәmmәl
qeyri әzan dәrk elәmәz,

Dәrk elәmәz heç tanrı da!
Amma әllәr
divarları hörә-hörә,
yıxa-yıxa divarları,
divarları unuda-unuda,
divarlardan tuta-tuta 
yetәr haqqa.

Koru işığa çatdırar әllәr,
Övlad dolandırar,

Әllәr – 
iki ovuc çeşmәli
on övladlı kişidi,
Әllәri beşbarmaq silahtәk
hәmişә üstündә gәzdirmәk gәrәk;
vә yadda saxlamaq hәmişә:
Әl işi – namus işidi!

16. ӘL OXŞAMASI

Ağzıma dәnim qurban,
Qәlbimә qanım qurban,
Dizlәrimә gözlәrim,
Әlimә canım qurban!

Sinәmi yar, әlindә;
Bax gör, nә var әlindә?
Әlim әlindә olsun,
Keçinim yar әlindә!

Dağım, döşüm nanәli,
Dost otuyam – yemәli...
Bağıma әl uzatsa,
Qurusun düşmәn әli!

Qış ötür, çilә keçir,
Dastanı dilә keçir...
Dünya bir xәzinәdi,
әllәrdәn әlә keçir.

Yolçu var, yolu varsa,
Yiyә var, dәli varsa,
Ölüm heçdi, çiynimdә
Tanrının әli varsa!

17. ӘLİN BARMAQLARI

Əl olmasa, insan olmur dedik. İnsanı insan elәyәn әldi. Əli
әl elәyәn barmaqlardı. Necә ki, әl olmayanda insan olmur, bar-
maqlar olmayanda da insan olmur. Amma bir әmması var;
insan insana bәnzәmәdiyi kimi, barmaq da barmağa bәnzәmir;
biri qalın, biri nazik, biri uzun, biri qısa...

Aqil kәslәr ayırıb
kәsәyi dә, daşı da – 

Atalar belә deyib:
bir boyda olmur, balam,
beş barmağın beşi dә.

Barmaq-barmaq 
sıra dağlar
bәnzәmir biri-birinә,
Ölüm düymәsi üstündә
gәzәn barmaqla
royal dillәri üstündә 
gәzәn gәlin barmaqlar
bәnzәmir biri-birinә.

İndi biz neylәyәk ki,
Barışqan barmaqlara verәk
әlә gәlәn karımızı? – 
Yoxsa dartıb uzadaq
qısa barmaqlarımızı,
Kәsib qısaldaq yoxsa
uzun barmaqlarımızı? 

18. DİZİMӘ ÇIRPILAN ӘLLӘRİM

Milyard-milyard cüt qollar, cüt bilәklәr sıxılır, dövran
sıxdıqca sıxılır, zaman sıxdıqca sıxılır, insan insanı sıxdıqca
sıxılır, Allah insanı sıxdıqca sıxılır, Şeytan Allahı sıxdıqca
sıxılır; yığılır, bükülür; alov-alov yanar on barmaq yumulub
yumaq olur, sanki od ocaq daşına çәkilir, әllәr körüklәnib daş
olur, әhlәt daşı kimi ağır, daş kimi bәrkimiş yumruqlarla özünü
döyür insan, dizini döyür insan!

Sonrakı tәәssüfüm,
İçimin sonrakı yanğısı,
Oduma çilәnәn su – 
Dizimә çırpılan әllәrim!
Qızışıb-dolmağımdı sonradan,
Adam olmağımdı sonradan
Dizimә çırpılan әllәrim.

Dizimә çırpılan әllәrim – 
axırı qırx gün-qırx gecә
toyla bitmәyәn nağılım,
Müsәlmanın sonrakı ağılı...

Ömrün heç zaman
nәğmәyә dönmәyәcәk anı,

Qarabağ deyilәn töhmәtin 
Alınmamış qisası,
Utanmadan qızaran qanı – 
Dizimә çırpılan әllәrim...
Üzümü cıran әllәrim...

Ağac әkmәdiyim yazdı,
Ürәyimi boş әlimdәn,
heyvәrә, sәrxoş әlimdәn
salıb sındırdığım qızdı
dizimi döyәn әllәrim!

Üzümdә qalan әlim,
yalandan gülmәyim,
yalançı “baş üstәm”, “bәlim”...
Әllәrimdә birlәşәn,
daşlaşan, dәmirlәşәn göz yaşım,
Dörd balasını
yaratmaqçün zillәt çәkәn,
zәlil ölәn qardaşım – 
dizimә çırpılan әllәrim.

Çıxmışam elә bil ki,
bu yazıq dizlәrimlә
әl-yumruq savaşına,
dizimә dәymәsәydi
dәymәliydi yәqin ki,
sifәtinә kiminsә,
kimlәrinsә başına
dizimә çırpılan әllәrim! 

19. ӘL BAYATISI

Yaz ömrü qışa dönsün,
Lәnәti qoşa dönsün.
Zalımın qolu donsun,
Әllәri daşa dönsün!

Sar ölsün, lәlәk düşsün,
Lәlәyi tәk-tәk düşsün.
Әlsizi әlә salan
Әllәrdәn әlә düşsün!

Hayına ana çatmasın,
Kafәr, can cana çatmasın...

Yaran çatsın әlinә,
Әlin yarana çatmasın!

20. ANAMIN ӘLLӘRİ

Namәrd әllәr var; bunu külәk bilir. Vәfasız әllәr var; bunu
ürәk bilir. Tәnbәl әllәr var; bunu tarla bilir. Kasıb әllәr var;
bunu süfrә bilir. Qırılmış әllәr var; bunu ömür bilir. Qaralmış
әllәr var; bunu kömür bilir. Bir dә var Ana әllәri; bunu mәn
bilirәm - elә sәn dә...

Tәk canım neçә min zülmdәn çıxıb,
Anamın әliylә... 
indi qanıram
Anamın әllәri әlimdәn çıxıb
Tanrı kürәyimdәn qaçıb sanıram.

Cuna kimi yuxa әllәri vardı,
Olurdu dәrdimin dәrmanı anam.
Dәrin yaramızı әli yarırdı,
Özü düzәldirdi dәrmanı anam.

Yoxdu bizdәn özgә kimsәsi, kimi,
Qorxmayan qorxurdu, qorxan qorxurdu.
Nә bilim, bәlkә dә vardı tilsimi
Anamın әlindәn xoxan qorxurdu,
Anamın әlindәn şeytan qorxurdu.
Yalın baldırıma koldan şığıyan
koramal qorxurdu, ilan qorxurdu.
Anamın әllәri әfsunlu idi – 
heylә әl nә gәzir... 

әfsanә idi.

Әli dәyәn kimi kәsirdi sancım,
anamın әllәri yaxırdı dәrdi – 
Kuzәnin ağzını açırdı sanki,
canımdan cin kimi çıxırdı dәrdim.

Ana yoxluğutәk incidә bilmәz
yüklәnsәn dünyanın yüz ağrısını.
Mәndә nә ağrı var 
mәndәn çәkәn kәs
Nәdәn mәndә qoydu öz ağrısını?

Dözәrәm ruhumu ağrılar sarsa;
Varım abır-hәya, varım qanacaq,

Daha gizlәdirәm nә dәrdim varsa,
desәm dә halıma kimim yanacaq?

Kürәyim od tutur, yalanı yoxdu – 
sanki Hәzrәt Abbas qılıncı batıb.
Ağrımı götürәn әl hanı? Yoxdu!
İndi kimә deyim quluncum batıb?

Ağrım da yetimdi, quzutәk azıb
mәlәyir canımda... yoxdu kiridәn.
“Ay bala, huşsuzam”, deyirdi yazıq;
gedәndә aparıb әllәrini dә!..

21. ӘLİN HӘYATI

Hә, әllәrin hәyatı haqqında 
çox deyilib
Tütündәn saralan 
ixtiyar baba әllәrinә 
quru xәzәl, solan yarpaq deyilib,
Nәnә әllәrinә – ipәk,
Çoban әllәrinә kötәk,
Arıtәk işlәk kәndli әllәrinә –
bәrәkәt, şana, pәtәk,
dәyirmançı әllәrinә çörәk, 
yar әllәrinә ürәk... deyilib.
Әllәrin siyah saçlarda,
әllәrin bәyaz saçlarda
daraqlanıb tellәnmәyi,
Gedәnlәrin ardınca
yaylıqsayaq yellәnmәyi, deyilib!
Әllәr haray, әllәr imdad,
açılan qucaq әllәr, 
od әllәr, ocaq әllәr,
Mәrd әllәr, qoçaq әllәr...
Qabardı, qubardı – deyilib,
Korlara divardı deyilib,
“Ömür yelkәnsiz qayıq”,
әllәr cüt avardı – deyilib,
Әllәr barәdә, qardaş,
nә yox, nә vardı – deyilib...

Əgәr әllәr barәdә hәr nә var deyilibsә, bәs yaxşı, onda bu
uzun sicillәmә nә üçün yazılır? Bәlkә ona görә ki, otuz il bundan
öncә ümidi hәr yerdәn üzülәn nimdaş pencәkli, gәlib dәrdini
deyәn, gedәrkәn arxasınca yalnız ayaqları deyil, әllәri dә

sürünәn o mübhәm kişini әdәbi qәhrәmana çevirmәk istәyirәm?
Əllәrimә, әllәrimin on barmağına and olsun ki, yox! Bәs onda
nә?

O ki әllәri sizә Allah verib; ona görә verib ki, qoruyasınız
әllәrinizlә, ona görә verib ki, qoruyasınız әllәrinizi...

Necә ki әllәriniz gözlәrinizi abırsızlıqdan, başınızı yarılmaz
divardan, dizlәrinizi çalpara daşdan, sinәniz sancanda sol
döşünüzün üstünә qonur vә ürәyinizi ağrıdan qoruyur... bax o
sayaq, siz dә gәrәk әllәrinizi qoruyasınız! Mәram – iştә bu!
Amma qoruya bilirmi insan әllәrini? Sual – iştә bu!

22. ӘLLӘRİN BARMAQ NӘĞMӘSİ

Axır ki, mәtlәbә yaxınlaşdıq, amma mәn әllәrimin,
әllәrimdәki on barmağın şәninә tәrif demәkdәn, onların
tamaşasına durmaqdan, onları anlamaq cәhdimdәn bir an belә
usanmır vә iraq olmaq istәmirәm.

Onların işlә, әmәklә, dünyanı dәrklә, әbәdilәşmәyә doğru
daimi hәrәkәtlә әlaqәsi olmayan, di gәl, әn adi insan üçün dә
әhәmiyyәt daşıyan әn gizli vә bәlkә mütlәq sevdalı hәyatı var,
onlar bir eşq zarafatı, xәyal efiridir.

Ürәyim gül parçasıdı,
Hәr nә edib, dilim edib.
İnsaf kimi seçәsidi,
kim kimә çox zülm edib? – 
barmağını qatla görüm...

Hicran ki var, şükür yenә...
bu da bir növ әrmәğandı.
Dağ sinәmdә çatıb minә,
әllәrimdә barmaq, ondu – 
barmağını qatla görüm...

Mәnә yağan, mәndәn yağan...
acı qalsın, şirini say.
Körpәliyi qoy qırağa,
on yeddidәn bәrini say – 
barmağını qatla görüm.

Qәm düzündә xışı çәkәn
yaddan çıxıb, dönüb yada.
Dәrdi mәndәn yaxşı çәkәn
adam varmı bu dünyada? – 
barmağını qatla görüm.

Aramızdan nә yel әsib
namәrd olub duymamışam,
Yaradana indiyәcәn
kim özünü qurban kәsib,
mәn canıma qıymamışam? – 
barmağını qatla görüm...

Bir qәdәr dincini aldı әllәrim. Zarafat bir yana, әllәrin
hekayәti uzun deyil, sonsuzdur, onların halı isә dözülmәz
dәrәcәdә düşündürücüdür...

23. ӘLİN RӘNGİ

Yenә dә nimdaş pencәkli, naçar üzlü kişinin әllәri, otuz il
bundan әvvәl necә vardı, elәcә gözlәrim önündә titrәyir, nә
qәdәr söylәsәm dә ki, mәnim “Əl”imin onun әllәri ilә heç bir
bağlılığı yoxdur, yenә dә... Qәribәdir ki, onun әllәri bu dәfә
rәngdәn-rәngә boyanır; gah tutulub qapqara olur, gah bozarır,
gah qızarır, yaşıla, abıya çalır, lap sonra şәffaf olur, havanın
gözәgörünmәz rәnginә qarışıb itir... Vә mәn o şәffaf boşluqdan
barmaq-barmaq titrәşәn sözlәri, misraları görürәm.

Dәrin kahalardan gәtirәn bizi,
gәtirib dövrana yetirәn bizi
ilk insan әlinin әtalәtidi,
Onun dözümüdü, mәtanәtidi,
Onun ehtiyacla әdavәtidi,
әllәrdi adamın lal-dinmәz qulu,
әllәrdi adamın sadiq kәnizi...

...bәs nәdәn dırnaqla didib dağları,
içib ovuc-ovuc kirli dәnizi,
nәdәn qorumuruq әllәrimizi,
Axı o, tanrıdan әmanәt idi...

Sәn barmaq qatladın, 
fәlәk nә saydı? – 
Әllәri qoruya bilmәdik qәti.
Fәrqinә varmadıq, 
әlsiz olsaydı
necә qopardardı qayadan daşı,
necә parçalardı ilk insan әti?

Hopdu qayalara әllәrin qәmi,
qurudu daş qılınc, daş qın әlindә.

Nuhun әllәrilә düzәlәn gәmi
bizi almadımı daşqın әlindәn?

Mәxluq kölgә saldı әlin şanına -- 
Xatırla Habili, Adәm yurdunda
alışan lәnәtli ocaqdan soruş.
Qabilin әlindә qardaş qanına
bulaşan ilk qatil bıçaqdan soruş
insanın әlindәn nә çәkib әllәr...

Çarmıxda İsanı әlә qardaş bil,
Müqәddәs әllәrә Mәhәmmәd hakim!
Әllәri vәsf edir Budda vә Zәbur,
Әllәri vәsf edir Tövrat vә İncil,
Әllәrә ithafdı Qurani-Kәrim!

Әllәrdi yaşadan yüz milyon illәr,
әllәşir, vuruşur sübhün danından.
Әl tutmaq Әlidәn qalıb deyirlәr,
Yanlış nәyә gәrәk, 
bu nә sözdü, can? –
Әli çox uşaqdı әlin yanında.

Anaya mәhәbbәt әn ali eşqdi,
Körpә әl anaya can atır hәr gün.
Ana әtәyindәn yapışmaq mәşqdi
Allah әtәyindәn yapışmaq üçün!

Tәn gәlәr Qoşqara, 
sәrvәt Qaf olar
Әllәr toxunanı yığsaq tuşuna.
Tamahkar atadı pozğun qafalar;
Әllәri yollayır quldur işinә,
әllәrә qanundu böyüyün sözü,
böyüyün sözündәn qısadı әllәr.

Fәlakәt anında, 
dәrya qoynunda
saman çöpünә dә әl atır adam.
Aşiq – ürәyindәn, qәrib – boynundan,
әlindәn çürüyür tamahkar adam –
zalım qәzәbindәn, yaltaq belindәn,
yalançı dilindәn çürüyәn kimi.

Beş barmağı kimi tanıyır Tanrı,
sutkada on dәfә әfv edir bizi.

Umduğu nәdir ki; anlayaq barı,
umur ki, qoruyaq әllәrimizi.

Sevmәk әlimizi... Allahımıztәk – 
Cәmi ibadәtdәn, o, irәlidi.
Qırx arşın quyunun dibindә ürәk – 
hәr an bir arşın da dәrinә gedir.
Ortalıqda qalıb üzü danlanan
Әllәr sәnin deyil, Allah әlidir.

İnanmırsan bir dön, әllәrinә bax,
Girmәyә yer gәzir xәcalәtindәn,
Dünyada hәr nә var әlindәn uzaq – 
Naümid әllәrin çıxmır cibindәn,
baxan elә bilir pul eşir qoçaq!

Köçәri dabanlar şişir yollarda, 
Dizinә cunanı hamar bağlayır.
Döşәmә silmәkdәn yad qapılarda
qadının әllәri qabar bağlayır –
Әli qorumağa vaxt hanı onda?

“Çat”da çat-çat olub, yoxdursa beyin
ha barmaq silkәlә, ha danla, ha döy.
Müәllim çubuğu çırpılmır deyin
kal qalır uşağın dırnağı... gömgöy!

Oxumur, dağlayır barmaqları ney,
Әllәri tükәtdik görün bir nәyә?
Yoxdur sevәnlәrin qollarında hey
vidalaşma çağı әl yellәmәyә!

Әllәr çәngә-çәngә yolur tellәri,
Әllәr uşaq başı qatmaq üçündü.
Mәslәksiz millәtin qısıq әllәri
günahlı-günahsız başına yenәn
qapazın altına tutmaq üçündü...

24. ӘL QAFİYӘLӘRİ

Vaxt odunda әllәr yanmış;
yoluq,
dәngül-düngül әl var.
Әzәl başdan dualanmış
ağır әl var, 
yüngül әl var.

Boğazını әllәr boğan
yuxular var – 
kabusludu.
Әl var papaq yerә soxan,
әl var qeyrәt, namusludu.

Әlә salsan dilbilmәzi,
arada hörmәtin düşür.
Düz-dünya düz tәrәzidi,
düz әl әlә çәtin düşür.

Yaltaq – 
әyri-üyrü qamış,
bükük xalta şәklindәdi. 
Cәllad әli – 
ovxarlanmış
polad balta şәklindәdi. 

Әl açır gün bәndini dә,
әl yumuldu – 
gecә düşür.
Әyyaş әli badәni dә
qaldıranda gücә düşür.

Mәrdin haqqa qurban canı,
xain әllәr qanlı olur.
Vicdanı tәmiz olanın
әllәri vicdanlı olur.

Budur әlin sözkәsәni;
әl – dastanlı, nağıllıdı.
Ağlı başında kәslәrin
әllәri dә ağıllıdı.

25. ӘLİN RӘVAYӘTİ

Üst-üstә qalaqlanıb
bir-birinә qarışan,
On addım o tәrәfdә
korun-korun alışan
ocağın içindәki
kösövlәri göstәrib,
O odlu kösövlәri
körüklәyirmiş kimi
dәrindәn nәfәs dәrib

Gәnc, qәmgin әsirә Şah
hiylәylә әrz etdi:
– Hәrgah 
közlәri әlinlә götürә bilsәn,
Dәrhal hüzuruma gәtirә bilsәn,
Mәnim önümdәki odu azalan
ikinci ocağa yetirә bilsәn,
Әllәrin yanmasa,
elә o andan,
Sәn ey әsir oğlan,
bil ki, azadsan!

Ağıllı, gәnc әsirin
ayrı bir istәyi yox;
Diri qalmaqdan da çox
Vәtәninә dönmәyә –
Azadlığa tәlәsir...

Şahın baxışları sәrt – 
Necә dә ağırdı şәrt!
Azadlıq baha... cismi,
әllәri yandıran dәrd!

Amma neylәsin әsir? – 
Azadlığa tәlәsir.
Hiss elәyir, ağzında
dişi dilini kәsir,
Kәndir sıxır bilәyini
qandal әlini kәsir.
Ağıllı vә gәnc әsir
tablayır işgәncәyә,
susur, susur, susur...

Bu dәfә o, xәyalәn
on addım o tәrәfdә
odlu ocaq içindә 
alışan kösövlәri
yalın ovucunda düşünür,
Hәlә heç әllәrinә
toxunmadan kösövlәr
ovcu suluqlayır,

içi üşünür,
Ağıllı vә gәnc әsir
sanki donur, üşәnir,
amma, yenә düşünür...

Şahın baxışları sәrt,
Necә dә ağırdı şәrt!

Ağıllı vә gәnc әsir – 
bir sümük, bir dә dәri,
durdu, getdi irәli.
Çatdı on addım o yanda
alışıb-yanan ocağa,
çökdü torpağa.

Alovlar yeyin-yeyin,
Kösövlәr qaynar beyin – 
Bir azdan kül olacaq,
olacaq quru peyin...

Alovlar sıra-sıra, 
kösövlәr sarı-sarı
Ağıllı vә gәnc әsir
büküldü torpağa sarı,
Kaman misalı büküldü,
әyildi torpağa yayvari.

Eşdi torpağı әsir;
Qәlbindәn öncә әllәri
Azadlığa tәlәsir...
Oğlan cәfa basdı cana
sağ әliylә sol ovcuna
torpaq töküb hamarladı,
Sağ әli әkinçidi guya,
sol әli vәtәndi, tarladı!

Sonra yanar kösövlәri
sağ әliylә ehmal-ehmal
Sol әlindә toparlanan
torpaq üstә yığdı әsir. 

Ovcunda torpaq topası,
üstündә od kösövlәri,
Әsir oğlan döndü geri.
Şahın hüzurunda yanan
ikinci ocağa çatdı,
Odları torpaqqarışıq 
ikinci ocağa boşaltdı.

Şahın ocağı
oddan od aldı

Şahın ocağı kükrәdi,
Şah baxdı ki, 
yanmaq nәdi,
heç isti dә keçmәyib
ağıllı, gәnc әsirin
Azadlığın oduyla
alışıb-yanan әlinә. 

Vәdini doğrultdu Şah,
yiyә durdu dilinә,
Odlara atdırdı soyuq qandalı.
Ağıllı, әsir oğlanı
yola saldı elinә.
Ağıllı, gәnc әsirin
әllәri qanadlandı,
ürәyi qanadlandı...

26. ӘLİN KÖLGӘSİ

...O da yadıma gәlir ki, mәn uşaq olanda, axşamlar
çarpayıma uzanıb, taxçanın üstündә hәzin-hәzin şölәlәnәn
çırağın işığının sәmtini tutur, әl barmaqlarımı ya qurd, ya it, ya
çaqqal, ya dovşan, ya da xoruz başına oxşar şәkildә
büküşdürüb әlimi yorğandan yuxarı qaldırırdım, әlimin fiqurlu
kölgәsi mәnim hәrәkәt vә komandama uyğun tәrzdә әhәnglә
boyanmış ağ divar boyu oynaşır, ora-bura vurnuxurdu. Mәn
kölgәlәri oxşatdığım heyvanların sәsini özüm tәqlid edir, qәşş
çәkib gülürdüm.

Heç demә, әllәrin kölgәsi oyunbazlıq deyilmiş, ciddi bir iş
imiş...

Bağına çor dәyәn ifal bağbanın
çarәsiz anıdı әlin kölgәsi.
Tutsa gülüstanın әtri hәr yanı,
tәravәt kanıdı әlin kölgәsi.

Barmaq lülә qızıl – 
dırnaqlar dürsә,
Ovcunda çәp xәtlәr düzgün düzülsә,
Ağ süfrәndә qismәt üzә gülürsә,
cәnnәt mәkanıdı әlin kölgәsi.

Buğda zәmisidi, çәltik vәridi,
İşlәk dәyirmanın sulu pәridi,
Dizin tәpәridi, alnın tәridi,
Ürәyin qanıdı әlin kölgәsi.

Silkәlә әlini qorxsun cin, xoxan,
Dәf edәr tilsimi әlin vә yaxan!
Başala barmağı pis gözә soxan
düşmәn çәpәridi әlin kölgәsi.

Ömür kölgәlikdәn su kimi axsa,
Yaş yetsә sәksәnә, lap olsa doxsan – 
Әlindәn iz qalsa, 
düşünmә yoxsan,
gorda da diridi әlin kölgәsi.

Cәnnәtin açarı cibindә deyil...
Haqqın әtәyinә yetirsә әlin,
şәfqәtlә öp onu, 
demәli, haqsan – 
Bitәndә fanilik, 
yadında saxla
Cәnnәt ağacının dibindә deyil,
әlin kölgәsindә oturacaqsan!

27. ӘLİN QABARI

Çәmәn әtri verir, 
çöl әtri verir,
ömür әtri verir
il әtri verir,
Açır tumurcuqtәk ovcun içindә,
Әllәrin qabarı gül әtri verir. 

28. DİLӘNÇİNİN ӘLİ

Xәcalәtdәn yarımbükülü,
yanmış ömrün külü,
Boş içi dәrd yüklü, 
kimdi pul qoyan ora? – 
Qәpik-quruş ovcuna
gözlәrindәn tökülür...

29. QATİL ӘLİ

Bir әlindә bıçaq,
bir әlindә beşbarmaq,
yanbızında tapança...
Qatilin obazı belәdir; 

Ancaq,
silahsız gәzir
indiki qatillәr – 
Guya heç nә olmayıb,
guya qatil deyillәr!

Qanun-qayda var axı,
Nәyә gәrәk ilişmәk
qanunsuz silah gәzdirmәyә görә,
Yәni 
xırda bir şeyә görә...

Qatil – 
әllәrinә maska geyir,
boğazına әlcәk,
Qatilin nifrәti
ütülü pencәk,
Qatilin edam kötüyü
iş odasındakı masa...

Qatilin boyu olmur,
Qatilin boyu – 
torpağın sәthi tәndә qısa,
әn alçaq tindәn qısa,
dәrәnin dibindәn alçaq...

Şәrab şüşәsinә
çoxdan tüpürüb qatil,
Mazutlu әllәrlә neft içir,
İnsan zәmisini
әlcәkli dәryazla biçir,
Sünbül-sünbül
buğda-buğda biçir
namusu, arı – 
gözü gülür darı-darı!

Qatilin әllәri 
soyuqluğundan qırov bağlayan
pivә bakalından qopmur 
gecә barında,
bijәngi şeytan balasına 
papış geyindirir 
yad zәnәnin qarnında.

Oyaqdı hәr zaman qatilin әli,
Nә uyuyur, nә yatır,

yüz arxın suyunu
bir yerә qatır,
Kin-küdurәt ocağına
odun basır, 
budaq atır. 

Vicdanın mәxmәr telinә
sığal çәkib yatızdırır,
Bu yandan pul sayır ovcuna arvadının,
bu yandan şapalaq tutuzdurur 
arvadının sifәtinә.

Qatilin әli – 
saçını tumarlayır... sәnin,
Cibinә soxulub
pulunu qamarlayır... sәnin, 
qatilin әli!

Maşınının sükanını tutur o,
elә ki, çöldәn dönür,
qatil olduğunu 
unudur o!

Yorğun olsa da nә qәdәr
sәndәn irәli o girir mәnzilә,
Yuyub üstündәki qan lәkәsini
heç nә olmamış kimi
qımışıb gülә-gülә
armudu stәkandakı
qan qırmızı, qaynar çayın
İncә belindәn yapışır. 
Qatil әllәrinin damarı yaşıl,
Qatil әllәrinin dırnağı gömgöy;
Qatil әllәrinә xına yaraşır!!! 

30. EPİLOQ

Ananı әldәn salmaq olmaz, günahdı, canı әldәn salmaq
olmaz, günahdı, yolu әldәn salmaq olmaz, günahdı, sözü dә
әldәn salmaq olmaz, o da günahdı...

Belә düşünür, otuz il bundan öncә iş otağıma gәlәn nimdaş
pencәkli o kişini sıradan bir olay kimi yaddaşımdan atmaq vә
“Əl”-ә nöqtә qoymaq istәyirdim ki, “Real TV”-nin qan qırmızı
profilindәn aparıcının ciddi üzü göründü; o, Covid-19 korona -
virus pandemiyası barәdә son statistikasını çatdırırdı. “Ən ağır
vәziyyәt ABŞ-da qalmaqdadır, ötәn gün orada ...nәfәr korona -

virusa yoluxub, ...nәfәr dünyasını dәyişib”. Mәlumatın ardınca
sosial reklam çarxı yayımlanır: sosial mәsafә saxlayın, maska
taxın, evdә qalın vә әllәrinizi gün әrzindә sabunla tәmiz-tәmiz
yuyun. Əllәrinizi ağzınıza, gözünüzә aparmayın... yәni әllәrinizi
qoruyun. Sanki koronavirusu Tanrı göydәn göndәrib, yoxsa, o,
әl-qol açıb bütün dünyanı bürüyә bilmәzdi ki... Sanki dәrd dә,
dәrman da әllәrimizә bağlıdır!..

Tanrı hirsli anatәk müqәddәs әtәyindәn 
dartıb qopardır bizim günahkar әlimizi.
Әrz elәyir yaradan: – Sizә günah yığmaqçın 
vermәmişәm әli mәn
Әrz elәyir yaradan: – Kәsin kar әlinizi,
Topal, sınıq, әzilmiş, gözü kor әlinizi!

Әlinizi qoruyun, deyir, böyük yaradan...
Haranın gәdәsidi kovid, pandem, korona
İnsanlar qırılırsa mәslәkdәki yaradan
Xeyri olmayacaqdır sabun sürtsәn harana!

Günahsız quzu başı әlinlә üzülübsә,
Şapalaq çırpmısansa sifәtinә fağırın,
Dartan öküz belindә çomağın әzilibsә,
Onda cәhәnnәmә sür ömür adlı naxırı!

Yağdan tük çәkәn kimi çәkmisәnsә haramı,
Әllәrin boyanıbsa haramın xınasına,
Dәrdinә çarә yoxdu spirtlәsәn haranı – 
Suçludan qat-qat çoxdu әhlәtdә xana sanı!

Yoldan çıxardır әli dürlü kәmlәr-kәsirlәr
Әlin nә çәkdiyini bilir insan... gah bilmir.
Ölkәlәr var oğrunun әllәrini kәsirlәr – 
Cәza yüngül, ağırmı? – 
Düzünü Allah bilir!

Tarixin üfüqündә alışmış işıq kimi;
Hünәrli Prometey әllәrinә od basmış.
Böyütmә әllәrini әrköyün uşaq kimi,
Әlini dincә qoyma – 
bir dә gördün ot basmış...

Qurumuş gözündә nәm,
hıçqırır әldә qәlәm:
Doğulun! Boy atın!
Qocalın! Qarıyın! – deyir,

Çәksәniz nә illәt yenә
әli qoruyun! – deyir!

Budaqdan meyvәni,
Çiyindәn heybәni
Hirslәnәndә yaxandan
Düymәni qoparan әli,
Ölüvay,
çaparaq әli.
Hәyasız sifәtlәrә
şapalaq әli,
Yarpaq, saplaq әli,
Mürtәdin üzünә
tüpürәn әli,
Ağ süfrәdәn tikәni
ağ dişә aparan әli qorumaq 
haqdan gәlәn sifarişdi,
Әllәri qorumaq müqәddәs işdi. 

Od әllәriniz, çıraq әllәriniz,
Yaşıl budaq, qara torpaq әllәriniz,
Yaxın, uzaq әllәriniz
on barmaqlı gözünü
zillәyib üzümüzә
imdad gözlәyir bizdәn!
Boy atıb çiynimizdә
әsirgәmir әl әlindәn gәlәni!
Qardaş, söylә, bәs bizim
nә gәlir әlimizdәn?
nә gәlir әlimizdәn?

